
PERUTUSAN REKTOR

Assalamualaikum warahmatullahi wabarakatuh,
Salam Sejahtera dan Salam UiTM Dihatiku.

Segala puji bagi Allah SWT kerana dengan izin-Nya,
Majalah Digital Akademia UiTM Cawangan Johor, e-
DINAMIK Edisi 2025 dapat diterbitkan dengan jayanya.
Syabas dan tahniah diucapkan kepada seluruh sidang
editorial atas komitmen, ketekunan, dan dedikasi dalam
memastikan penerbitan ini terus menjadi wadah intelektual
yang bermakna.

Penerbitan e-DINAMIK bukan sahaja berfungsi sebagai medium dokumentasi hasil
penulisan ilmiah, kreatif dan penyelidikan, malah menjadi platform penting bagi
warga akademia untuk menyalurkan idea, pandangan, dan dapatan kajian dalam
pelbagai bidang. Edisi kali ini tampil lebih segar dengan isu-isu semasa yang
menyentuh pelbagai aspek global yang kian kompleks.

Saya percaya usaha ini mampu memperkukuh budaya penulisan akademik dalam
kalangan pensyarah serta menyemarakkan amalan perkongsian ilmu merentasi
sempadan disiplin. Melalui inisiatif ini juga, diharapkan lebih ramai pensyarah dan
penyelidik dapat melangkah ke tahap yang lebih tinggi dalam menghasilkan
penerbitan berimpak serta berindeks antarabangsa.

Sekalung penghargaan ditujukan kepada Timbalan Rektor (Penyelidikan dan
Jaringan Industri) bersama pasukan editorial yang sentiasa konsisten memastikan
kesinambungan penerbitan e-DINAMIK dari tahun ke tahun. Semoga majalah ini
terus menjadi sumber inspirasi, rujukan dan motivasi kepada seluruh warga UiTM
serta pembaca di luar sana.

Akhir kata, saya berharap e-DINAMIK 2025 ini akan terus menjadi medan ilmu yang
dinanti-nantikan setiap tahun. Semoga segala usaha ini diberkati dan memberi
manfaat buat semua.
Sekian, terima kasih.

Ww__—

PROFESOR MADYA DR. SAUNAH ZAINON
Menjalankan Fungsi Rektor

UiTM Cawangan Johor

Assalamualaikum warahmatullahi wabarakatuh dan Salam Sejahtera,

Alhamdulillah, setinggi-tinggi kesyukuran dipanjatkan ke hadrat
Allah SWT kerana dengan izin dan rahmat-Nya, penerbitan
Majalah Digital Akademia UiTM Cawangan Johor, e-DINAMIK
Edisi 2025 dapat direalisasikan.

Saya ingin merakamkan penghargaan yang tidak terhingga
kepada Yang Berusaha Prof. Madya Dr. Saunah Zainon, Rektor
UiTM Cawangan Johor, atas sokongan dan dorongan yang
berterusan dalam memperkasakan budaya penulisan serta

penerbitan akademik di UiTM Cawangan Johor. Sesungguhnya,
e-DINAMIK telah menjadi wahana penting untuk menyalurkan
idea, mengasah bakat serta mendokumentasikan pelbagai bentuk penulisan merangkumi
karya, kreatif, laporan aktiviti dan isu semasa yang berkaitandengan warga akademia.

Lebih daripada sekadar sebuah majalah digital, e-DINAMIK merupakan cerminan
kecemerlangan akademik UiTM Cawangan Johor, selain membuka ruang yang lebih luas
untuk mengetengahkan pencapaian, keterlibatan komuniti, serta perkembangan fakulti dan
jabatan di Kampus Segamat dan Kampus Pasir Gudang. Saya percaya usaha ini juga dapat
meningkatkan visibiliti universiti di persada negara mahupun antarabangsa.

Penerbitan ini tidak akan berjaya tanpa komitmen padu sidang editorial serta sumbangan para
penulis yang dengan ikhlas berkongsi masa, tenaga, dan ilmu demi menjayakan hasrat murni
ini. Saya amat berharap inisiatif sebegini dapat menyemarakkan lagi minat warga akademia
untuk terus berkarya serta menghasilkan penulisan bermutu tinggi yang memberi manfaat
kepada masyarakat.

Akhir kata, sekalung tahniah dan syabas kepada semua pihak yang terlibat dalam
menjayakan penerbitan e-DINAMIK Edisi 2025. Semoga usaha ini berterusan dan menjadi
sumber inspirasi kepada semua pembaca.

Sekian, terima kasih.

7~

DR. FARIDAH NAJUNA MISMAN
Timbalan Rektor (Penyelidikan & Jaringan Industri)
UiTM Cawangan Johor

SANTAI CAMP — TENANGKAN JIWA DI BANDAR
Juwita Asfar, Nur Zaidani Wati Mohd Darwis, Noor Raifana Ab Rahim

Istilah healing semakin popular dewasa ini, merujuk kepada proses mencari
ketenangan jiwa bagi melepaskan tekanan. Ramai yang membayangkan tempat-
tempat percutian yang jauh dan dekat dengan alam semulajadi. Kadangkala healing
tidak memerlukan percutian yang mewah dan jauh. Kini, ramai yang memerlukan
tempat healing yang ringkas tetapi nyaman dan santai, sambil menikmati hidangan
kegemaran. Baru-baru ini kami telah mengunjungi salah satu tempat makan viral di
tengah-tengah bandar Johor Bahru iaitu Santai Camp. Terletak di Padang
Cassandra, Bandar Baru Uda (berdekatan Angsana Mall) dan beroperasi setiap hari |

dari 5.00 petang hingga 2.00 pagi.

Apabila melangkah masuk ke kawasan tersebut, kami dapat merasakan suasana

yang berbeza daripada tempat makan biasa. Santai Camp Johor Bahru menawarkan

l konsep yang unik, iaitu ala perkhemahan dengan suasana santai di kawasan
terbuka. Deretan food truck yang menjual pelbagai jenis makanan seperti masakan
panas, ikan bakar, makanan ringan, snek goreng dan minuman istimewa. Dekorasi
yang menarik dengan lampu-lampu, khemah-khemah yang cantik, muzik santai (live
band) serta suasana terbuka menjadikan lokasi ini bukan sekadar tempat menjamu
selera, malah sebagai ruang sosial untuk bersama rakan-rakan

dan teman.

Bercerita mengenai makanan di sini, kami telah mencuba beberapa menu yang

pelbagai dan kami akui, harga yang ditawarkan adalah sangat berpatutan dan

memenuhi citarasa. Antara menu yang kami cuba adalah nasi goreng seafood (4/5),
crispy chicken chop pasta (3.5/5), mac & cheese (4.5/5), seafood aglio olio (4/5),
nasi goreng ayam buttermilk (3.5/4) dan untuk pencuci mulut kami memilih menu
chocolate snowflake ice (4/5) dan chocolate crocs waffle (2.5/5). Cara membuat

pesanan adalah sangat mudah dan praktikal dengan mengimbas kod QR dan

pesanan akan terus di hantar ke meja.

Healing di tempat seperti ini bukan sekadar menikmati hidangan makanan yang

sedap, tetapi mampu mengurangkan tekanan dan juga mengubat rasa penat
selepas seharian bekerja atau belajar. Trend budaya ini jelas menunjukkan bahawa
generasi muda, terutamanya, kini lebih kreatif dalam mencari ruang untuk
menenangkan diri. Budaya ini juga telah menjadikan banyak tempat makan

berkonsep santai menjadi viral dan tumbuh ibarat cendawan selepas hujan.

Sumber foto: Penulis




